
 باشد ینم نیلزوماً نظر افغان جرمن آنلا سندهیدهٔ نویعق ،باشدیمضمون م ۀسندیمتن و شکل بدوش نو تیمسئوول

 
 
 

 څېړنه او ژباړه
  ۰۱/۱۱/۲۰۲۳                 د محمد معصوم هوتک 

 

 مولانا عبدالرحیم پوپلزی پېښوری 
 

 د اماني خوځښت سرتېری مدافع او د هغه کورنۍ
 

 برخه  دوهمه 

 
 :مولانا عبدالرحیم پوپلزی 

 

نامه نومولی وو چي   په  نیکه  د خپل  اساسي موضوع همده ته مولانا عبدالرحیم ئې  د بحث  د همدې لیکني  زموږ 
 .ځانگړې سوې ده. تر دې وروسته به ئې زه د مولانا عبدالرحیم پوپلزی په نامه یادوم

 

. لومړنۍ زده کړي 13ع کال د پېښور په گاړیخانه کي زېږېدلی وو۱۸۹۰هـ ق =  ۱۳۱۰مولانا عبدالرحیم پوپلزی په  
ع کال د نور ۱۹۰۸ئې له خپل پلار مولانا عبدالحکیم پوپلزي او نورو سیمه ییزو علماوو څخه بشپړي کړې او په  

تحصیل په نیت لومړی رامپور او بیا دیوبند دارالعلوم ته ولاړ او د شیخ الهند مولانا محمود الحسن صاحب شاگرد  
. له شیخ الهند څخه ئې د حدیثو سند تر لاسه کړ. پروفیسر ډاکټر فخرالاسلام کښلي دي چي مولانا عبدالرحیم 14سو

 پوپلزي په دیوبند کي د شیخ الهند
 

. په دیوبند کي د تحصیل تر بشپړېدو 15مولانا محمود الحسن صاحب پر شاگردۍ سربېره دهغه لاسنیوی هم وکړ
قاسم علیخان جومات کي" مدرسة الاسلامیة   په  دلته ئې  بیرته پېښور ته ستون سو.  امر  په  د خپل مرشد  وروسته 

ع(. د مولانا عبدالرحیم پوپلزي عقیده او عمل د شاولی الله دهلوي، د خپل مرشد مولانا  ۱۹۱۴الصمدیه" تاسیس کړه )
محمود الحسن صاحب، مولوي نجم الدین ) د هډې ملاصاحب(، مولانا عبیدالله سندهی او د ترنگزو د حاجي صاحب 

 .له افکارو څخه اغېزمن ول
 

پروفیسر ډاکټر فخرالاسلام د ډاکټر عبدالجلیل پوپلزی د " عوامی جد و جهد آزادی" اردو اثر د محتویاتو پر بنسټ د  
 :مولانا عبدالرحیم پوپلزي دیني، اجتماعي او سیاسي فعالیتونه پر درو برخو وېشلي دي

 

له  ۱ لومړۍ دوره  ع پوري. په دغه دوره کي مولانا عبدالرحیم پوپلزی د شاه ولي الله ۱۹۱۹ع څخه تر  ۱۰۱۲ــ 
  " آزادۍ په مبارزو کي مصروف وو. دی د  د  او  پلي کولو  په  د تعلیمي ریفورمونو  د تعلیماتو پر بنسټ  صاحب 
ورېښمین دسمال " تحریک د جنگیالیو او د" حزب الله" په غورځنگونو کي فعال غړی وو.په دغه دوره کي ده د 

 .ېښور د یکه توت په دارالعلوم کي درس لووست خو خپل دیني او اجتماعي مسئولیتونه ئې هم له پامه ایستلي نه ول پ
 

ع پوري. مولانا عبدالرحیم پوپلزی په دې دوره کي په کانگریس پارټۍ ۱۹۳۵ع څخه تر  ۱۹۲۰ــ دوهمه دوره له  ۲
کي په فعالیت بوخت وو. په هجرت کي او خلافت تحریک کي هم شامل غړی وو. په دغه دوره کي ئې د کانگریس  

ورځو کي د    ۴ـ۳ع کي ئې په هغه غونډه کي فعال گډون وکړ چي د اپریل پر  ۱۰۲۴د سرحد کمیټه تنظیم کړه. په  
ع کي د همدې جمعیت په ورکینگ کمیټه کي د ۱۹۲۷جمعیت العلمای سرحد د تاسیس په نیامت جوړه سوې وه. په  

 .غړي په توگه وټاکل سو
 

ع  ۱۹۳۵ــ دریمه دوره چي دده د ژوند ډېره مهمه دوره وه، له حج څخه تر راستنېدو وروسته پیل کېږي. نوموړی په  ۳
کال د حج په سفر وووت. دوه کاله ئې په مکه معظمه او مدینه منوره کي تېر کړل. په دغه موده کي ئې په حجاز کي  

مولانا عبیدالله سندهي د هندوستان   له مولانا عبیدالله سندهي، غازي امان الله خان سره لیدني کتني وکړې. جدیدالاسلام

د خپلواکۍ گټلو په خوځښت کی یو مهم چپي سیاسی رکن وو. ده د خپلواکۍ او له استثماره خلاصي ټولني د جوړولو  
ع(، مولانا ۱۹۱۵له پاره مبارزه کوله. کله چي د هند ازادۍ غوښتونکو په افغانستان کي موقت حکومت تاسیس کړ) 

ع کال د برتانوي هند په سیالکوټ کي د یوه سکهـ په کهاله  ۱۸۷۲. مولانا سندهي په  16سندهي ئې خارجه وزیر وو
ع کال د  ۱۹۴۴کلني ئې په اسلام مشرف سو. مولانا سندهي د هندوستان د تقسیم مخالف وو. په    ۱۵کي وزېږېد. په  

 .مه وفات سو۲۱اگسټ پر 
 

مولانا عبدالرحیم پوپلزی له دوی سره تر ملاقات وروسته ترکیې ته ولاړ او هورې ئې له مصطفی کمال اتاترك سره  
هم وکتل.دې لیدنو کتنو د هندوستان د آزادۍ گټلو په مبارزه کي دده او مولانا عبیدالله سندهي ترمنځ د سلا مشورو 

پټ تشکیل غړی وو چي د " ورېښمینو دسمالونو" یا " جنودالربانیه" زمینه برابره کړه. مولانا عبدالرحیم پوپلزی د هغه  
په نامه د مولانا عبیدالله سندهي له خوا په مدینه منوره کي جوړ سوی وو. ښاغلي عبدالباري جهاني په خپل " تاریخي  

نظامي تشکیل  مخ( کي د یوه لیک لنډه ترجمه راوړې ده او په هغې کي د جنودالربانیه د  ۳۳۴ترجمې" نومي اثر )  
یو جدول او د هغه شرحه سته. په دې شرحه کي د تشکیل د " نایب سالارانو" په لړ کي د " مولانا عبدالرحیم صاحب"  

 .نوم سته چي زه یقین ته په نزدې گمان ویلای سم چي دی به زموږ تر بحث لاندي عبدالرحیم پوپلزی وي
 

ډاکټرعبدالجلیل پوپلزي د خپل نیکه مولانا عبدالرحیم پوپلزي د یوه روایت له مخي کښلي دي چي امان الله خان غازي  
ئې په نبوي حرم مقدس کي پړمخي پروت ولید او د خپل سر ورېښتان ئې د جارو په شکل د حرم پر مځکه موښل.  

د اوښتلو په الزام له تخت و تاجه وغورځاوه او ده له  مولانا ویل دا هغه څوک دئ چي ځینو مفسدینو له اسلام څخه  
 .17اسلام او حضرت رسالتماب)ص( سره دومره زیاته مینه لرله 

 

د حج تر دوه کلن سفر وروسته د مولانا عبدالرحیم په خیالاتو کي څرگند بدلون لیدل کېږي او د طبقاتي مبارزې خوا 
سرحد" په نامه یو چپي سازمان جوړوي. دا سازمان وروسته د   ته ئې میلان پیاوړی کېږي. دی د" جمعیت نوجوانان

" نوجوان بهارت سبها" په نامه شهرت مومي او پالیسي ئې د هغه وخت د نورو سازمانونو لکه کانگریس او خدایي  
  خدمتگارسره توپیر درلود. دغو دوو سازمانو پر عدم تشدد باندي خپلي مبارزې پر مخ بېولې. "نوجوان بهارت سبها"

ع( د "سرفروش" په  ۱۹۲۷لومړنی چپي سازمان وو چي غړي ئې مسلمانان او هندوان دواړه ول. دغه وخت ئې )  
ونیزه جریده هم خپروله چي په هغې کی ئې په سرحد کي د استعماري مقاماتو د مظالمو پر خلاف توندي  نامه یوه ا

عدد کیښ چي د " انقلاب زنده باد" ابجدي ارزښت ۲۵۷انتقادې مقالې خپرولې. مولانا صاحب به د خپلو لیکنو پر سر  
 .18وو

 

له څرنگه چي مولانا   د چپي سیاست  بنسټ  پر  پلاټفورم  د سیاسي  بهارت سبها"  نو جوان   " د  پوپلزی  عبدالرحیم 
. له "اشتراکي"  19مخکښانو څخه وو، ځکه نو په ځینو لیکنو کي نوموړی د " اشتراکي ملا " په نامه یاد سوی دئ

څخه ئې مراد سوسیالیسټي افکارو ته معتقد توب وو. خو د پښتنو د تاریخ د دغي دورې د محققو څېړونکو په نظر  
بلکي مولانا عبدالرحیم   پلویان تعبیروي  د مادیت تیورۍ  په هغه معنی سوسیالیسټ نه وو چي نن ورځ ئې  مولانا 

اکۍ حصول هم په خپلو اولیتو کي ځای کړی وو او په ټولنه کې پوپلزي د سیاسي آزادۍ پر څنگ د اقتصادي خپلو
د نصب العین په توگه ټاکلی وه.خو په اصولو کي ده پر هغو قدمو گامونه   ئې د غریبو طبقاتو د حقوقو اعاده هم

 .20ایښودل چي شاه ولی الله دهلوي او مولانا عبیدالله سندهي د خپلو مبارزو له پاره ټاکلي ول
 

مولانا عبدالرحیم پوپلزي د خدایي خدمتگارانو له مشر خان عبدالغفار خان ) پاچا خان( سره هم د هندوستان د آزادۍ  
مه د " نوجوان بهارت سبها"  ۱۹ع کال پر  ۱۹۳۰گټلو په مبارزو کي نېک تفاهم درلود. نوموړي له پاچاخان سره د  

باب پوره معلومات    په دفتر کي اوږدې خبري کړي وې. پاچاخان په دې کتنه کي مولانا صاحب ته د خپل تنظیم په
مه چي د قصه خوانۍ د قتل عام په ورځ مولانا عبدالرحیم پوپلزی گرقتار ۲۳ورکړي ول. د همدغه کال د اپرېل پر  

ع کال د  ۱۹۳۱سو او د نهه کاله بند حکم ورباندي وسو. پاچاخان ته درې کاله بند سزا ورکړه سوه. دوی دواړه په  
مه چي د قصه خوانۍ د شهیدانو ورځ نمانځل کېده،  ۲۳ع کال د مارچ پر  ۱۹۳۱ت له محبسه آزاد کړه سول. د  گجرا

د جلوس مشري د مولانا عبدالرحیم پر غاړه وه. یوه میاشت وروسته چي په بازیدخېلو کي د خدایي خدمتگارانو جلسه 
ع کال ئې په شاهي باغ کي د پاچاخان د جلوس مشري او د  ۱۹۳۷وه، صدارتي تقریر ئې مولانا عبدالرحیم وکړ. په 

 .21جلسې صدارت هم وکړ
 

 :امان الله خان په ملاتړ هڅيد شینوارو د بغاوت پر وخت د غازي 
 

ع کال په نومبر کي د شینوارو قوم د غازي امان الله خان پر خلاف د افغانستان په ختیځ کي بغاوت وکړ.  ۱۹۲۸د  
اندېښمن کړل. د دوی په نظر دا بغاوت په  دې بغاوت د پښتونخوا علماء او په تېره بیا مولانا عبدالرحیم پوپلزی 

تونخوا زیاترو علماوو د مولانا عبدالرحیم پوپلزي هندوستان کي د برتانوي حکومت له خوا جوړه سوې توطئه وه. د پښ

په گډون د امان الله خان په پلوي د بغاوت د پراخېدو د مخنیوي له پاره فتواوی خپرې کړې. په افغانستان کي دننه د 
مه یوه جرگه راوغوښتله . د  ۱۲ع کال د مارچ پر  ۱۹۲۹مشرقي سیمي بېلابېلو قومونو د سولي راوستلو په نیت د  

پېښور علماوو هم غوښته چي په دې جرگه کي گډون وکړي خو انگرېزي حکومت ئې ممانعت وکړ. مولانا عبدالرحیم 
پوپلزي په " روداد وفد علمای صوبه سرحد" کي کښلي دي چي د پېښور د خلافت کمیټې له حکومت څخه وغوښته 

ورکړي خو حکومت ئې ممانعت وکړ. علماوو په یوه اعلامیه کي چي    چي دوی ته په دغه جرگه کي د گډون اجازه
مه خپره سوه، د حکومت دا کار په دیني امورو کي مداخله وبلله ځکه د مسلمانانو تر  ۲۵چ پر  ع کال د مار۱۹۲۹د  

منځ د سولي راوستل د علماوو دیني فریضه ده او ددې فریضې پر وړاندي د حکومت له خوا ممانعت ایجادول د دیني 
ع کال په اپرېل کي د خلافت کمیټې دفتر یو  ۱۹۲۹فرایضو مخنیوی دئ چي د محکومیت وړ یو عمل گڼل کېږي. د  

عبدالرحیم پوپلزی  وفد وټاکه چي د مردان مولانا شاه رسول ئې صدر او مولانا عبدالرحیم پوپلزی ئې منشي وو. مولانا
په دغه وخت کي د " مفتی سرحد" مقام درلود. ددې وفد دنده د امان الله شاه او د یاغي قومونو تر منځ وساطت وو.  

له لاري کونړ ته ولاړ او له هغه ځایه ئې خپله دوره پیل کړه. ددې وفد د هلوځلو بشپړ   دا وفد افغانستان ته د مومندو
راپور د مولانا عبدالرحیم پوپلزي له خوا په اردو ژبه لیکل سوی او د " افغانستان مین قیام امن ) تحریک خلافت کی  

ع کال په راولپنډۍ کي چاپ سوی ۱۹۲۹وفد کی تاریخی کهانی( په نامه اول وار د قاضی محمد عرفان په اهتمام په  
ع کال په اکتوبر کي هم چاپ سوی دئ.څرنگه  ۱۹۹۶دئ. دغه راپور د " روداد وفد علمای سرحد" په نامه دوهم وار د  

چي ددغه وفد د فعالیت په باب معلومات د اماني خوځښت د څېړونکو له پاره زما په نظر گټور ثابتېدلای سي، نو  
نسبتاً مفصل بیان په دې لیکنه کی راوړم.باید ووایم چي ددغه راپور د چاپ پر وخت غازي غواړم چي ددغه راپور 

 .امان الله شاه له وطنه وتلی او ایټالیا ته رسېدلی وو
 

ددې راپور په سر کي مولانا عبدالرحیم پوپلزي د" بد نصیب ایشیا " تر سرلیک لاندي یوه سریزه کښلی ده چي دلته  
 :به ئې یوه برخه پخپل انتخاب وژباړم

 

نن ورځ ایشیا د خپل یو جلیل القدر بچي اعلیحضرت شهریار غازي پر زوال یو مخ ماتمکده سوې ده.اغیار مطمئن 
او خوشاله دي چي د چل او خدعت، د سرو او سپینو زرو په باران ئې د یوه آزاد سلطنت د اتحاد شیرازه دړي وړي  

ي چي د خپلو مادي گټو له پاره ئې په افغانستان  کړې ده. غرضي او د حرص په دام کي ښکېل او غلام علماء خوښ د
کي چي د ټولي ایشیا زړه دئ، د فتنې او فساد لمبې بلي کړي دي. خو بد نصیبه ایشیا ویني چي له مذهب څخه ناخبرو 
لېونود آزادۍ داسي مقدس تحریک فنا کړی دئ چي له افغانستانه ئې د غلامۍ ټغر ټول کړ... اعلیجضرت شهریار 

ت چي  د غازي  او  سوی  ښکار  جهالت  د  خلکو  وطني  خپلو  د  نن  وو،  فرمانروا  دولت  خپلواک  یوه  د  پرونه  ر 
پردېسۍ،غربت او گمنامۍ ژوند تېروي... هغه ورځ لیري نه ده چي د افغانستان حریص او طامع مفسدین به ...  

ه د سلطنت ټینگښت اعتراف وکړي چي اعلیحضرت شهریار غازي د خپل وطن رښتینی همدرد او خیرخواه وو او دد
 .به په ایشیا کي د خپلواکۍ پاڅون پیاوړی کړی وای

 

ع کال د نومبر بغاوت جریان بیان کړی او هغه تاوانوته ئې ۱۹۲۹تر دې لنډو خبرو وروسته ئې په افغانستان کي د  
د جلال آباد تاریخي ودانیو او دولتي تاسیساتو لکه مکتبه رشدیه، سراج  اشاره کړې ده چي ددغه بغاوت په نتیجه کي

العمارة، باغ کوکب او نورو عمارتو ته اوښتي ول. دغه راز ئې ددغو تباهیو په باب د هندوستاني حکامو خاموشۍ 
لی دئ چي د  او د بغاوت پر علل و اسبابو د اعلیحضرت امان الله خان د عفوي د هغه فرمان په روڼا کي نظر اچو

ع د جنورۍ پر لسمه صادر سوی وو. د فرمان عین متن ئې هم رانقل کړی دئ. دغه راز ئې کښلي دي چي د ۱۹۲۹
خلک ددغو حالاتو له امله زیات خواشیني سول او په پېښور کي ئې ددغه بغاوت پر خلاف د عظیم الشانو  هندوستان 

جلسو، له ولولو ډکو ویناوو، له غمناکو لیکنو له لاري ئې خپل احتجاج څرگند کړ. بسپني او اعانې ئې ټولي کړې او 
او د اعلیحضرت شهریار غازي په ملاتړ ئې چي  اصلاحي وفدونه ئې تیار کړل. په افغانستان کي ئې د امن و امان  

 .څه له وسه کېدل، درېغ ئې نه کړل
 

مه  ۱۶ع کال د مارچ پر  ۱۹۲۹ورپسې ئې کښلي دي چي څه موده وروسته سردار هاشم خان مشرقي ته ورسېد او د 
ئې په هډه کي د سمت مشرقی د ټولو اقوامو د یوې غونډي تابیا ونیوله. د پېښور د خلافت مجلس او ځینو علماوو په  
اتفاق سره دغي غونډي ته د گډون هیله وښوده او دا کار ئې اسلام ته یو ستر خدمت وباله. د مجلس خلافت جنرل 

نر ته یو لیک ولېږه چی د رد جواب ئې تر لاسه کړ او پلمه  سکرټري د پاسپورټ اخیستلو له پاره د پېښور ډپتي کمش
د پاسپورټ تر رودلو وروسته علماوو   22ئې دا راوړه چي حکومت د افغانستان په کورنیو چارو کي لاس نه وهي!

مه په قاسم علیخان جومات کي جلسه وکړه او په افغانستان کي ئې د امن ټینگول او د شهریارغازي  ۲۵د مارچ پر  
الله خان په باب د غلط فهمیو له منځه وړل ئې یوه دیني فریضه وبلله او وئې پتېیل چي د علماوو یو مستقل وفد  امان  

 : به افغانستان ته د حکومت له اجازې پرته ځي او د وفد له پاره دغه تجویز پاس کړ

 4تر 4 له : شمیرهد پاڼو 

 german.de-maqalat@afghan  له موږ سره اړیکه ټینگه کړئ ښت تاسو همکارۍ ته رابولي.  په دغه پتهنپه درافغان جرمن آنلاین 

 هیله من یو خپله لیکنه له رالیږلو مخکې په ځیر و لولـئ، دلیکنې د لیکنیزې بڼې پازوالي د لیکوال په غاړه ده : یادونه

 

یوــ د صوبه سرحد د علماوو دې غونډي د افغانستان ټول حالات او واقعات او د فریقینو ټولي مخالفي او موافقي 
لیکلي ویناوي، فتواگاني او د ځینو باوري کسانو عیني شهادتونه تر غور او څېړني لاندي ونیول او دغي حتمي نتیجې 

پوخ مسلمان دئ. دده پر خلاف چی کومي فتواوي خپرې ته ورسېدله چي اعلیحضرت شهریار غازي امان الله خان  
اعلیحضرت شهریار غازي پر ضد چي کوم ښورښت روان   سوي دي په قطعي توگه د شریعت غرا مخالفي دي او د

 .سوی دئ صریح بغاوت او په قطعي توگه ناجائز دئ
 

په دې ډول دا غونډه د افغانستان اوسېدونکو ته لارښوونه ) هدایت(کوي چي ځانونه دي ددغه اعلیحضرت اطاعت ته  
تیار او آماده کاندي او له هغو کسانو سره چي د اعلیحضرت سره په پرخاش کي دي، تعلق او اړیکي و نه لري ځکه 

ئ او داسي اولوالامر دئ چي اطاعت ئې واجب او حتمي  یوازي همدا اعلیحضرت د افغانستان حقیقي او جائز پادشاه د
 .دئ

 

دوه ــ د صوبه سرحد د علماوو دا غونډه ددې خبري یادونه کوي،حکومت چي د سرحد علماء افغانستان ته د یوې  
څرگندي مذهبي فریضې یعني د امر بالمعروف او نهی عن المنکر له پاره له تگ څخه منع کړي دي په مذهبي چارو  

یز ئې نیولی دئ چي د څو علماوو یو وفد به کي یو صریح مداخلت دئ. دا غونډه د احتجاج ږغ پورته کوي او تجو
افغانستان ته ددې له پاره ځي چي هلته د امن و امان له پاره جد و جهد وکړي. امید دئ چي حکومت د بلي غلطۍ  

 .مرتکب نه سي او په مذهبي چارو کي د نه لاسوهني ثبوت ورکاندي
 

 برخې ماخذونه: د دویمې
 

په دغه کال د پښتنو ستر زعیم خان عبدالغفار خان ) پاچاخان( هم زېږېدلی دئ. ) وگ : زما ژوند او جد و جهد،   13
 ع(۲۰۰۸ـ دانش خپرندویی ټولنه ـ  ۱صـ 

 

ع( په هندي مسلمانانو کي د لوړ نامه څښتن او د دیوبند مدرسې  ۱۹۲۰ -۱۸۵۱مولانا محمود الحسن صاحب )    14 
مشر وو. د شیخ الهند لقب ئې درلود. د هندوستان د آزادۍ په مبارزو کي مخکښ او د هند د خپلواکۍ په مبارزو کي  

او   د " ورېښمین دسمال" په نامه د یوه مخفي تحریک په بنسټگرو کي وو. نوموړی انگرېزانو شپږ کاله بندي کړ
 مخ(۱۱۲پاچاخان لیکلي دي چي شیخ الهند د مالټا په جزیره کي بندي وو.) زما ژوند او جد و جهد، 

 

کي ئې بیا د حضرت نجم الدین صاحب ) د هډې ملا صاحب( مرید بللی دئ. د  ۱۲۳په " مشاهیر سرحد" صـ   15
یادوني وړ ده چي خان عبدالغفار خان هم د شیخ الهند مولانا محمود الحسن لاسنیوی کړی وو.) وگ: زما ژوند او جد 

 ( ۹۹و جهد، صـ 
 

په انگرېزي منابعو کي مولانا عبیدالله سندهي یو ځای په کابل کي د هند د موقتي حکومت داخله وزیر، بل ځای   16
،  ۳۳۱،  ۳۲۵جنرال او دریم ځای د هند له پاره وزیر بلل سوی دئ. ) وگ : جهاني، عبدالباري، تاریخي ترجمې ،  

 مخونه(.۳۴۴، ۳۳۲
 

 ۸۲روحانیت اور... صـ   17 
 

کښلی دئ    ۲۵۶پر ځای    ۲۵۷ع پېښور. په دغه مخ کي ئې د  ۲۰۱۹مخ،  ۹۸محمد سهیل خان ډاکټر، څېړنې،   18
 چي سم نه دئ. 

 

ع کال د ۱۹۷۰عمر فاروق خان د " ایک اشتراکی عالم دین مولانا عبدالرحیم پوپلزئی" په نامه یو کتاب په    19 
 لاهور سندهـ ساگر اکادمی له لاري خپور کړی دئ. 

 

... لیکلي دي چي عمر فاروق خان ته مناسب نه وو چي مولانا ته ئې دغه لقب " اشتراکی عام دین" ورکړی   20 
 دئ )تفصیل(

 

 مخونه  ۱۰۲ــ  ۱۰۱وگ : هماغه اثر،   21
 

 .په راپور کي دغه غوښتنلیک او د هغه جوابونه ئې ټول راوړي دي 22
 

 نوربیا 

